Коми Республикаса Юралысьӧс вежысь Тамара Николаева тшӧктіс Дінмуса йӧзлысь дзоньвидзалун видзан министерстволы пырысь-пыр примитны мераяс, медым бурмӧдны серпассӧ Емдінса шӧр районнӧй больничаын. 

Лӧддза-номъя тӧлысь 17 лунӧдз йӧзлысь дзоньвидзалун видзан министерстволы колӧ вичмӧдны содтӧд сьӧм, медым 2013 воын быть дзоньтавны  больнича, а сідзжӧ ньӧбны колана инвентар.

«Больничаын серпасыс, позьӧ шуны, шогмытӧм. Больничалӧн некытчӧ туйтӧм терапевтическӧй юкӧн, кӧні тшӧтш бурдӧдчӧны Айму вӧсна тышса ветеранъяс, а татшӧмторсӧ лэдзны оз позь. Неважӧн дзоньталӧм юкӧнъясын эмӧсь нин тырмытӧмторъяс сы вӧсна, мый оз лючки ногӧн вӧдитчыны жыръясӧн”, - висьталіс Тамара Николаева. Юралысьӧс вежысь тшӧктіс сора тӧлысь 15 лунӧдз дзоньтавны ветеранъяслысь палата да могмӧдны колана оборудованиеӧн.

Емдінса ШРБ лоис канму учреждениеӧн 2013 вося тӧвшӧр тӧлысь 1 лунсянь. Таӧдз 27 во учреждение могмӧдӧм вылӧ сьӧмыс сетсис районса сьӧмкудйысь. 2010 воын дзоньталісны лаборатория, косметическӧя дзоньталӧма операционнӧй блок да рентгенкабинет, пыранінъясӧ сувтӧдӧма пандусъяс. 2011 – 2012 воясын республикаса йӧзлысь дзоньвидзалун видзан уджтас серти капитальнӧя дзоньталӧма стационар, кага чужтан юкӧн да интенсивнӧй терапия палатаяс (ӧтувъя доныс – 8 миллион шайт). Мытшӧдъяссӧ тшӧктӧма бырӧдны “Емдін” МР МЮ администрацияса юрнуӧдысь Мустафа Махмудовлы.

Кыдзи юӧртіс Тамара Николаевалы йӧзлысь дзоньвидзалун видзан министрӧс вежысь Сергей Кудинов, 2013 воын сьӧмӧн ӧтув могмӧдан федеральнӧй тшӧт весьтӧ республиканскӧй сьӧмкудйын артыштӧма 3,5 миллион шайт, медым дзоньтавны больничаын челядьлы юкӧн, нӧшта 2 миллион шайт сетӧма, медым вежлавны учреждениеын лифтъяс. Сідзжӧ учреждениеын дасьтӧма проектно-сметнӧй документация больничаын ӧшиньяс вежлалӧм вылӧ, тайӧ могъяс вылӧ колӧ 8 миллион шайт.

“Тӧдса, мый 27 во сайын больничалысь зданиесӧ уджӧ пыртӧма  технологическӧй боксянь уна торкалӧмӧн, медучреждениеын ыджыд тырмытӧмторъяс вентиляцияӧн. Тайӧ мытшӧдъяссӧ оз позь эновтны. Коми Республикаса Юралысь Вячеслав Гайзерлы эз нин ӧтчыдысь норасьлыны районса олысьяс больнича серти. Бурдӧдан учреждениелысь мытшӧдъяссӧ сьӧрсьӧн-бӧрсьӧн колӧ бырӧдны, татшӧм серпас кольны оз позь”, - пасйис Тамара Николаева Емдін районса юрнуӧдыськӧд сёрнитігӧн.

Республикаса Юралысьӧс вежысь сідзжӧ вӧзйис бурджыка вӧдитчыны  больничалӧн оборудованиеӧн, шуам, висьӧмъяс тӧдмалан новлӧдлан установкаясӧн, вӧзйис видзӧдлыны найӧс уджӧдан графиксӧ. 
